
KUMITAT PERMANENTI DWAR L-AFFARIJIET SOĊJALI 

LAQGĦA NRU 21
It-Tnejn , 17 ta’ Marzu 2014
Il-Kumitat Permanenti dwar l-Affarijiet Soċjali ltaqa' fil-Palazz, il-Belt Valletta, fis-18.52 p.m.

L-Onor. Deborah Schembri, President tal-Kumitat, ippresediet.

PREŻENTI:  L-Onor. Anthony Agius Decelis (sostitut), l-Onor. Chris Fearne, l-Onor. Claudette Buttigieg u l-Onor. Marthese Portelli (sostitut).  
Dr Elaine Burmingham, Research Analyst mal-Kumitat dwar l-Affarijiet Soċjali, kienet preżenti għal din il-laqgħa. 
TALBA

Il-President tal-Kumitat qalet it-talba.
MINUTI

Il-Minuti tal-Laqgħa Nru. 20 li saret nhar l-Erbgħa, 12 ta’ Marzu 2014 ġew konfermati.  

dISKUSSJONI MA’ DR MARIO MIFSUD DWAR ID-DROGI TAL-ABBUŻ LI QEGĦDIN JINTUŻAW F’mALTA 
Dr Mario Mifsud li huwa espert forensiku fuq id-drogi li jinstabu f’pajjiżna għamel introduzzjoni qasira dwar ix-xogħol tiegħu f’dan il-kamp.  Wara ressaq lill-Kumitat il-preżentazzjoni tiegħu dwar id-drogi f’pajjiżna u l-aktar li ffoka kien proprju fuq is-sostanzi lokali, dawk klassiċi kif ukoll dawk ġodda li deħlin fil-pajjiż u x’qiegħed jiġri bħalissa minħabba d-droga tal-Cannabis.  Punt interessanti kien li min jagħmel ċerta riċerka fuq id-droga jfittex ċertu tip ta’ mużika għax din il-mużika ġġib magħha ċertu tip ta’ droga.  Fil-fatt illum fil-parties issib taħtlita ta’ sustanzi, kemm dawk legali kif ukoll dawk illegali.  Fost affarijiet oħra semma’ kif  illum in-nies li jmorru l-parties jafu x’għandhom jieħdu bħala drogi u huma konxji ħafna tal-effetti tagħhom.  Tant hu hekk li qabel jibdew il-parties jieħdu l-istimulanti biex ikunu jifilħu jiżfnu u mbagħad kif jispiċċaw miż-żfin jieħdu drogi oħra biex ineħħu l-effett tal-istimulanti. U t-Tnejn ikunu jifilħu jidħlu lura għax-xogħol!  Din mhijiex xi trend ta’ pajjiżna biss imma hija trend li qed isseħħ barra wkoll.  Tajjeb li jingħad ukoll li l-Cannabis hija l-gate drug li twasslek għal drogi oħra.  Mela dak li jkun jibda biha u mbagħad imur għal drogi oħra.  
Problema fil-liġi Maltija hija li din taqsam id-drogi f’żewġ sezzjonijiet biss; għandek id-droga l-aktar qawwija u mbagħad għandek l-oħrajn li huma l-ħfief imma donnu li m’hemmx dawk tan-nofs filwaqt li pajjiżi oħra jaqsmuhom fi tliet kategoriji.  Allura meta jkun hekk inti s-sostanzi tista’ tiskalahom aħjar.  Din tgħinna biex jekk fil-pajjiż ikollna sustanzi li huma fin-nofs inkunu nistgħu neskalawhom kif suppost.  Sentencing policy fuq id-droga hija importanti għal meta jingħataw is-sentenzi tal-Qorti.  Huwa importanti li jkun hemm din il-gwida għax jekk mhux se jkollna xi ħaġa simili se noħolqu inġustizzja fil-ġustizzja.
Nuqqas ieħor fil-pajjiż huwa li m’għandniex policy nazzjonali fuq id-droga.  Din kienet bdiet fl-2008 imma mbagħad qisha ntesiet u ma tkomplitx.  Jekk mhux se jkollok policy se tispiċċa b’konflitt bejn il-liġi per se li tkun ikkreajt u l-policy tas-Sedqa, tal-Caritas, tal-Harm Reduction jew tad-Demand Reduction.  Fl-2011 infaqna €5,224,000 fuq il-problema tad-droga f’pajjiżna u żgur li mhijiex somma żgħira fuq din il-problema.  Għalhekk jekk ma jkollniex policy se jkollna l-problemi fil-pajjiż.  L-aktar affarijiet li Dr Mifsud jixtieq li jinbidlu f’dan il-kamp huma li l-ewwel ikun hemm policy nazzjonali tad-droga.  Wara li ssir il-policy ikun hemm bżonn li titranġa l-liġi biex din tkun tirrifletti ż-żmenijiet tal-lum. 
Wara kien hemm diskussjoni.
Fit-8:35 p.m. il-Kumitat aġġorna għal data oħra li kellha titħabbar aktar tard.  

